
               Күз жазға жол бермеді: Қазақстанда қыркүйек айы қандай болды? 

Қыркүйек айы Қазақстан аумағында жылы, кей күндері тіпті ыстық әрі жауын-шашын аз 

болғанымен ерекшеленді. Айлық ауа температурасы климаттық нормадан 2–4°С жоғары 

болды. Әсіресе, елдің солтүстік өңірлерінде жылылық басым болды. Бұған Иран мен Орта 

Азия аймақтарынан жылы ауа массаларының жиі келуі әсер етті. Ал антициклондардың жиі 

өтуі жауын-шашынның аз түсуіне себеп болды. Батыс Қазақстан облысы, елдің солтүстік-

батысы мен оңтүстік-батысының жекелеген аудандары бұған ерекшелік болды. Бұл өңірлерде 

жауын-шашын мөлшері климаттық нормадан жоғары болды. 

Қыркүйектің бірінші онкүндігінің соңында, сондай-ақ екінші және үшінші онкүндіктердің 

жекелеген күндерінде Қазақстанның басым бөлігінде жаздағыдай ыстық ауа райы байқалды. 

Күндіз ауа температурасы +27…+37°С-қа дейін көтерілді. Бірқатар метеорологиялық 

станцияларда температуралық рекордтар тіркелді. 

10 қыркүйекте Ұлытау облысындағы Жезқазған метеорологиялық станциясында ауа 

температурасы +37°С-қа жетті. Бұған дейін осы күнгі ең жоғары температура 2000 жылы 

тіркеліп, +33,8°С болған. 

11 қыркүйекте Ақмола облысындағы Көкшетау метеорологиялық станциясында ауа 

температурасы +32,5°С-қа дейін көтеріліп, 2007 жылғы +30,3°С рекордынан асты. 

24 қыркүйекте Маңғыстау облысындағы Ақтау метеорологиялық станциясында ауа 

температурасы +34,2°С-қа жетіп, 2022 жылғы +30,1°С рекорды жаңартылды. 

Ай бойы жауын-шашынды ауа райы негізінен республиканың батыс өңірлерінде байқалды. 

Мысалы, Батыс Қазақстан облысында 7 қыркүйекте Жәнібек метеорологиялық станциясында 

бір тәулікте 43 мм жауын-шашын түсті. Бұл айлық нормадан (27 мм) екі есе дерлік көп. 

8 қыркүйекте Каменка метеорологиялық станциясында 47 мм жауын-шашын тіркелді, ал 

айлық норма 24 мм болды. Сол күні Чапаев метеорологиялық станциясында 26 мм жауын-

шашын түсіп, 20 мм болатын айлық нормадан асты. 10 қыркүйекте Тайпақ метеорологиялық 

станциясында 19 мм жауын-шашын тіркелді, ал айлық норма 15 мм-ді құрайды. 

9 қыркүйекте Маңғыстау облысындағы Тұщыбек метеорологиялық станциясында 14 мм 

жауын-шашын жауды. Бұл айлық нормадан (8 мм) жоғары. 

Астана қаласында айлық орташа ауа температурасы +16,3°С болды. Бұл климаттық нормадан 

3,7°С жоғары. Қыркүйек айындағы орташа температура нормасы +12,6°С-ты құрайды. 

Елордада ең жоғары ауа температурасы 10 қыркүйекте тіркеліп, +32,2°С-қа жетті. Ал ең 

төменгі температура 27 қыркүйекте байқалып, +2,6°С болды. 

Қыркүйек айында Астанада небәрі 2 мм жауын-шашын түсті. Бұл айлық нормадан (21 мм) 

шамамен он есе аз. 

